Ol Objektiv mo Aktiviti blong Yia blong Kastom Ekonomi 2007
1. Mekem aweanes long impotens blong kastom ekonomi
· Wan grup blong mekem aweanes bae i go raon long evri ples long Vanuatu
· Bae i gat ol T-shet, ol smolsmol buklet, ol posta mo ol narafala samting olsem blong mekem aweanes
· Bae i gat ol program long TV mo redio, mo tu long tufala nyuspepa

· Bae i gat ol festivol mo ol wokshop long long wan wan komuniti (arts festivol, aelan kakae festivol, yam festivol, mat festivol, etc) blong leftemap tingting mo aweanes blong komuniti long ol kastom blong hem
· Fest’Napuan2007 bae i askem ol string band mo band blong raetem song long topik ia
2. Leftemap yus blong kastom mane long kastom seremoni

· Ol Kaonsel blong Jif long evri level blong resem aweanes mo enfosem niufala polisi blong Malvatumauri se hemi tabu blong yusum vatu long eni kastom seremoni olsem peimen o eksjenj (bambae eni peimen o eksjenj i mas stap long kastom mane nomo). Polisi ia i aplae long mared, karem step o taetol, ded, mo eni narafala kastom seremoni
· Wan-wan Eria Kaonsel blong Jif blong putum stret kastom peimen blong ol wan-wan seremoni ia long eria blong olgeta folem niufala polisi ia
· Ol vilej kot blong putum faen long kastom mane, kakae mo risos nomo, i no long vatu
· Mekem Northern Star mo Southern Star i givim spesel diskaon praes long eni kastom mane we oli sendem i kam long Vila

3. Leftemap yus blong kastom mane blong pem ol fi blong Gavman
· Wan-wan Skul Komiti blong promotem yus blong kastom mane, kakae mo risos blong pem skul fi
· Wan-wan Helt Komiti blong promotem yus blong kastom mane, kakae mo risos blong pem medikol mo konsaltesen fi
· Judicial Services Commission blong promotem wan polisi blong pem ol kot faen long kastom mane, kakae mo risos
· USP (Emalus Campus) blong promotem yus blong kastom mane, kakae mo risos blong pem fi blong hem
4. Leftemap prodaksen blong kastom mane mo ol narafala kastom risos
· Wan-wan famli mo komuniti blong fidim moa pig mo faol, mekem moa garen, planem moa yam mo taro, planem ol tri we i gat kakae blong olgeta, planem ol tri blong mekem kenu, planem ol tri blong mekem tamtam, planem moa pandanas mo planem moa defren kaen kastom kakae mo risos
· Ol filwoka blong Kaljoral Senta blong statem ol fanis blong pig long eria blong olgeta

· Nasonal Miusium blong mekem wan bigfala projek blong promotem ol mat
· Promotem yus blong mat mo basket

· Ol komuniti we i kamaot long Rowa (Rif Aelan) long TORBA Provins blong kam wan ples blong lukaotem gud aelan ia mo ol risos blong hem mo lukluk blong promotem bakagen prodaksen mo yus blong shel mane (som)
· Promotem prodaksen blong naravwe pig long Malo aelan
· Mekem risej long rop ia lapwe long Ambae blong luksave from wanem hemi stap go daon mo blong mekem se i gru gud bakagen raon long aelan ia
· Planem moa bredfrut tri long Ambrym blong mekem tamtam
· Stanemap wan mat bank blong SHEFA Provins long Vila

· Stanemap wan yam bank blong SHEFA Provins long Rovo Bay long Epi
· Givhan long traeb blong kapia pig blong promotem prodaksen blong pig ia long Tanna
· Ministri blong Agrikalja, Forestri, Fisheris mo Laevstok blong divelopem wan polisi blong protektem, priservem mo promotem ol nativ kastom risoses blong yumi, espesli ol defren kaen nativ pig blong yumi
· Mekem wan loa blong protektem kastom raet mo kastom save blong ol man ples
5. Promotem aelan kakae – prodaksen mo konsumpsen/kakae
· Wan-wan famli mo komuniti blong fidim moa pig mo faol, mekem moa garen, mo planem ol tri we i gat kakae blong olgeta

· Promotem polisi blong “3 garen” (wan blong kakae, wan blong kastom mo wan blong salem)

· Mekem ol wokshop long ol komuniti long saed blong: (i) ol defren kaen kakae blong bus we yu save kakae taem hariken i spoelem garen, (ii) ol fasen blong priservem kakae, (iii) ol fasen blong faenem mo storem wota taem wota i shot, (iv) ol defren kaen kastom meresin mo hao blong yusum

· Evri Gavman Dipatmen mo Provinsel Gavman blong yusum lokol kakae nomo long ol ‘function’ blong olgeta 

· Implimentem “Vanuatu National Food and Nutrition Policy”
· Pasem “Draft Food Regulation” long Parlimen
· Pasem wan loa blong stanemap CODEX komiti olsem wan statutory bodi, mo givim wan badjet long hem, blong save divelopem mo enfosem ol standad long saed blong kakae (‘food safety”)
· Mekem risej blong soemaot hao ol fasen blong taon mo kakae blong aotsaed i stap mekem ol man i sik long Vanuatu
· Divelopem plan blong stopem ol rabis kakae we oli kam aotsaed (jikin wing, loli, twisti, raes) folem tingting blong “World Food Summit” mo “National Food and Nutrition Policy”
· Ofiseli diklerem se Vanuatu hemi 100% organic mo implimentem dekleresen ia
· Ministri blong Edukesen mo Helt blong enfosem wan polisi blong evri boding skul mo hospital i mas servem aelan kakae nomo, mo save akseptem aelan kakae blong pem skul o medikol fi

· Stanemap wan independen konsuma asosiesen blong protektem raet blong ol konsuma mo mekem aweanes

· Yusum “World Food Day” blong promotem aelan kakae

· Givhan long Port Vila market blong mekem aelan kakae i jip mo i fres: lukluk long skelem kakae mo blong stanemap wan aes-bokis blong ol mama
· Mekem Northern Star mo Southern Star i givim spesel diskaon praes long eni aelan kakae we oli sendem i kam long Vila

· Mekem aweanes long nid blong protektem ol defren kaen (‘varieties”) blong ol “root crops” blong yumi

6. Leftemap tred insaed long Vanuatu

· Divelopem tred wetem ol tred agrimen bitwin ol Provins
· Setemap mo strengthenem ol produsa mo marketing koperativ (mo espesli ol koperativ blong ol woman) long ward/sab-eria level long wan-wan Provins
· Promotem save mo yus blong ol seling kenu

· Divelopem polisi blong givim aelan kakae long wan aelan i kam long narafala aelan afta long wan disasta
· Dipatmen blong Koperativ mo Dipatmen blong Tred blong faenem ol market blong ol handikraf long Vanuatu mo ovasi
7. Givhan long ol man-ples blong sevem vatu
· Setemap ol savings klab long vilej level mo ol kredit yunion long ward/sab-eria level
· Setemap ol savings klab wetem kredit yunion folem klan sistem
· Kredit yunion mo koperativ blong gat wan manejmen komiti nomo
8. Meserem gud kastom ekonomi
· Dipatmen blong Statistik blong stat blong divelopem ol indiketa blong save meserem kastom ekonomi (long saed blong kwantiti blong prodaksen mo kwaliti blong laef)

· Yusum 2007 Agriklja Senses blong stat blong meserem kastom ekonomi

· Mekem risej wetem Melanesian Instityut blong luksave hao oli meserem kastom ekonomi 

9. Leftemap tradisonel sistem blong gavenens
· Malvatumauri wetem Kaljoral Senta blong mekem risej long ol defren sistem blong tradisonel gavenens long Vanuatu blong kamap wetem wan niufala model blong gavenens we i save maredem tradisonel wetem waet-man sistem

· Strengthenem Malvatumauri: leftemap badjet blong hem, strengthenem strakja blong hem mo trenem ol jif long evri level blong strakja ia.

· Promotem yus blong jif olsem probesen ofisa anda long niufala Dipatmen blong Koreksenel Sevis
· Malvatumauri mo ol Provins blong stretem mo maredem strakja blong olgeta
· Ol Provins mo ol Munisipaliti blong provaedem ofis blong jif long level blong ward/sab-eria, eria mo Provins o taon
10. Manejem gud graon mo envaeronmen
· Sapotem implimentesen blong ol rekomendesen blong Nasonal Land Samit
· Divelopem mo implimentem wan Nasonal Populesen Polisi kwiktaem

· Strengthenem kastom fasen blong lukaotem envaeronmen olsem stampa fasen blong lukaotem envaeronmen long Vanuatu

· Strengthenem kastom fasen blong redi from mo dil wetem ol disasta olsem stampa fasen blong redi from mo dil wetem ol disasta long Vanuatu

· Mekem moa strong loa blong protektem ol impoten kastom ples
· Forestri Dipatmen blong planem bak ol kaen tri we oli stap katem blong wud

11. Edukesen

· Wan-wan komuniti blong promotem tijing blong kastom long hom mo long nakamal

· Wan wan Kaonsel blong Jif blong aedentifaem ol kastom risos pipol blong hem (olsem ol filwoka) blong save tijim kastom long komuniti
· Wan-wan skul komiti blong promotem tijim blong kastom long klasrum

· Ol RTC blong tijim kastom, espesli long saed blong planem garen mo ol “craft skills” (fasen blong wokem kastom haos, kenu, tamtam, mat, basket, etc).

· VRDTCA blong divelopem mo implimentem wan niu kerikulum blong hem blong promotem tijing blong kastom mo “craft skills”
· Sapotem implimentesen blong ol rekomendesen blong Nasonal Edukesen Samit long saed blong vernakula literisi, “pledge of allegiance” mo rivisen blong kerikulum blong tekem insaed kastom, kalja, histri mo aedentiti
· Implimentem projek blong Dipatmen blong Edukesen mo Kaljoral Senta blong tijim kastom save wetem “science” tugeta long klasrum
· Ministri blong Edukesen blong implimentem wan polisi long saed blong save pem skul fi wetem kastom mane mo risos

· Malvatumauri blong jusum wan-wan kastom samting (olsem ol singsing, danis mo sandroing) blong save tijim long nasonal kerikulum long evri Provins

· Kaljoral Senta blong divelopem mo ranem wan program blong tijim kastom long ol praemeri skul long Vila

· Kaljoral Senta blong divelopem mo ranem wan program blong tijim kastom mo histri long ol yangfala olsem pat blong “lifeskills” trening 

· Ol woman o man we i mared i kam long narafala lanwis grup blong lanem lanwis blong ples we oli stap long hem
12. Helt
· Ministri blong Helt blong promotem yus blong kastom meresin
· Mekem wan rejestri o daerektri blong ol kastom dokta long Port Vila
· Wan-wan helt komiti blong promotem yus blong kastom meresin
· Ministri blong Helt blong promotem polisi blong save pem medikol mo konsaltesen fi wetem kastom mane
13. Enerji

· Gavman blong promotem kokonat fuel mo biofuel blong jenisim mazut mo benzin long Vanuatu kwiktaem

· Planem bak ol olfala plantesen kokonas wetem niufala kokonas kwiktaem

14. Invesmen

· Bod blong VIPA blong apruvum ol niufala projek blong ol investa folem sapot we projek ia i givim long tingting blong nasonal self rilaens, gudfala yus blong graon mo envaeronmen mo kastom ekonomi

· Kaljoral Senta mo DESP blong divelopem “cultural impact assessment” olsem wan nasonal invesmen planning tul
15. Ol taon
· Wan-wan aelan komuniti long Port Vila mo Luganville blong bildim nakamal blong olgeta: blong tijim kastom, stretem ol problem mo karem tugeta komuniti

· Wan-wan aelan komuniti long Port Vila mo Luganville blong luksave ol kastom lanona blong ol taon ia mo organaesem ol seremoni evri yia blong givim rispek long ol jif blong graon ia

